                                              Әлфия Насыйрова, Лаеш  муниципаль районы

                                              Татар Янтыгы урта гомуми белем бирү 

                                                                        мәктәбенең  татар теле һәм                                             
                                                                            әдәбияты  укытучысы

Тема. Аралашу – күркәм сыйфат

          (Тәрбия сәгате, 5-6 сыйныф)
Максат. 1.Укучыларның аралашу һәм аралашучан кеше турында                                                                      фикерләре белән танышу, алар турында белешмә бирү.

2. Р. Фәхреддиннең  сөйләшү әдәпләре белән таныштыру

3. Әхлак тәрбиясе бирү.

Материал. “Көч һәм рух тамырлары” хрестоматия 5-11 сыйныфлар өчен; 
Р. Фәхреддин портреты; Р. Фәхреддин “Нәсыйхәт” китабы; мәкальләр һәм әйтемнәр.
Тәрбия дәресенең барышы. 

I. Мотивлаштыру.
1. Укытучының кереш сүзе.
 Без һәр көнне, һәр атнаны адым саен кешеләр белән аралашып яшибез. Баштарак әти - әниләр, туганнар белән гел бергә булабыз, аннары балалар бакчасындагы тәрбиячеләр, иптәшләр, дуслар, укытучылар белән ешрак очрашабыз. Кибеткә әйбер сатып алырга барганда, сатучы, кассир, сатып алучылар, урамдагы кешеләр белән сөйләшәбез. Кыскасы, без кешеләр белән генә түгел, сәнгать, матурлык дөньясы, әдәбият, спорт һәм башкалар белән дә танышабыз, аралашабыз. 
2. Уку мәсьәләсен кую.
Ә хәзер мин сезне  Нәкый Исәнбәтнең “Ни өчен колмак бер шалканга ике төрле сәлам кайтарган” әкияте белән таныштырам. 
“Шалкан сәфәргә чыгып киткән, ди. Бара торгач, җилфердәп килә торган бер колмакка очраган. Шалкан аңа, илтифатсыз гына:

- Нихәл исерткеч! – дип әйтеп салган.

Колмак та калышмаган:


- Нихәл, корсак киптергеч! – дип җавап биргән дә үткән дә киткән.


Шалканның моңа бик нык хәтере калган, әнисенә кайтып:


- Кылмак мине мыскыл итте, шулай дип әйтте, болай дип әйтте, бик каты гарем килде, - дип, елап – елап зарланган, ди.


Әнисе әйткән:


- Әйтүен әйткән дә, ай – һай, син аның белән үзең яхшылап исәнләштеңме икән? Әле урман булып урман да, син аңа ни дип кычкырсаң, ул да сиңа шулай дип җавап кайтара. Син моннан соң очраганнарга иң элек үзең яхшылап сәлам бир, балам, - дип аны бик үгетләгән, ди.


Ярый, шуннан соң озак та үтмәгән, шалкан тагын сәфәргә чыгып киткән, ди. Бара торгач, тагын бер җилфердәп килә торган колмакка очраган, караса - әлеге дә баягы теге колмак! Шалкан аңа бу юлы:

- Әссәламегаләйкүм, чалмалы баш! – дип, яхшылап сәлам биргән иде, ди, колмак та аңа:


- Вәгаләйкүмәссәлам, тансык аш! – дип сәламен кайтарды, ди. Менә шул.”

Төркемнәрдә тикшерү өчен сораулар

- Әкияттә сүз нәрсә турында бара? (Сәламләш, аралашу  турында)
- Ни өчен колмак бер шалканга ике төрле җавап биргән? (Беренчесендә илтифатсыз гына сәлам бирә, икенчесендә яхшылап сәлам бирә)
- Әлеге әкиятне татар халкының нинди мәкаль - әйтемнәре белән алмаштырып була? Вариантлар:

а) Кул ярасы бетәр, тел ярасы бетмәс.

б) Ничек эндәшсәң, шулай җавап алырсың
в) Гайбәт сүзне сөйләмә, сөйләгәнне тыңлама.
- Бүгенге тәрбия дәресендә нәрсә турында сөйләшербез? (Сәламләшү, аралашу турында)
3. Үзбәя.

II. Уку мәсьәләсен чишү.

1. Укытучы. 

Татар халкының бөек мәгърифәтчесе Р.Фәхреддин “Тел – адәм баласының күңелендә булган ачу, мәрхәмәт, йомшаклык, катылык кебек нәрсәләрне күрсәтүче гыйлем вә әдәп һәм мәгърифәт кебек нәрсәләрне күрсәтүче булган әгъзасыдыр. Шуның өчен телегезне дөреслектән башка нәрсә өчен кузматмагыз, тәрбиясез сүзләр сөйләмәгез. Кешенең сәламәтлеге телне саклауда икәнлекне онытмагыз!”- дигән. Әйе, хак сүзләр. Аралашу – ул әдәп. Әдәпле, сәламәт булыйк дисәк, әйдәгез, без дә дөрес итеп аралашырга, сөйләшергә өйрәник. Шуңа күрә дәресебезнең эпиграфы итеп мин шулай ук Р.Фәхреддиннең “Әдәп тәрбия, гүзәл әхлак, нәзакәтлелек димәктер” дигән сүзләрен алдым.
2. Сорауларга җавап бирү.
- Аралашу нәрсә ул? (Аралашу – шәхеснең активлыгын күрсәтә торган универсаль форманың берсе. Ул кешеләр белән уртак эшчәнлек алып бару өчен элемтәләр урнаштыруда һәм киңәйтүдә, үзара мөнәсәбәтләрне ныгытуда чагыла)

- Сезгә нинди кеше белән аралашу күңеллерәк? Ни өчен?

- Аралашучан кеше нинди була? (Аралашучан кеше башкалар белән элемтәгә бик тиз керә. Бүтәннәр белән аралашканда үзен тота белә. Югалып калмый һ.б.)
- Нормаль аралашу өчен нинди сыйфатлар кирәк? (Башка кешене аңларга тырышу, башкаларга яхшылык теләү, кайгырта һәм тыңлый белү)

- Ә нормаль аралашу өчен нинди сыйфатлар комачаулый? (Кешегә ышанмау, начарлык теләү, бүтәннәрне тыңлый һәм аңлый белмәү)
3. Үзбәя.
4. Укытучы.  

Аралашу – үзтәрбиянең иң мөһим чарасы. Аралашу вакытында без еллар дәвамында кешеләр арасында урнашкан мөнәсәбәтләр кагыйдәләре белән танышабыз. Нинди кеше булырга кирәклегенә инанабыз. Аралашудан башка кешелек дөньясы яши алмый. 

   - Аралашуның нинди төрләрен беләсез? Модель төзегез.

Укучылар:
( сүзләр (сөйләшү)
( бит мускуллары белән белдерү (мимика)

( ым, ишарә (жест)

( гәүдә торышы (поза)

( карашлар

( интонация

Үзбәя
5. - Әлеге санап киткән алымнарны ике төркемгә аерып языгыз: сүзләр ярдәмендә һәм сүзсез аралашу. Модель төзергә.
 (Укучылар дәфтәрдә модель төзи). 

                                                       Аралашу 


[image: image1]
         Сүзләр ярдәмендә                                                    Сүзсез

Телдән             язып                      карашлар     мимика    жест    поза  интонация
сөйләү            сөйләү
-Үзбәя.

6.Укытучы.

- Телдән аралашканда, сөйләшкәндә нинди әдәпләрне белергә кирәк? (Артык кычкырмаска кирәк, әкрен дә сөйләргә ярамый, бер – береңне бүлдермәскә һ.б.)

Ризаэддин бине Фәхреддин “Нәсыйхәт”нең беренче китабында (“Балалар өчен”) сөйләшү әдәпләрен язып калдырган. Хәзер шул киңәшләр белән танышып китәбез.(Р.Фәхреддин “Нәсыйхәт”, “Мәгариф” нәшрияты, 2004, 46 – 47 нче битләр)
Нәтиҗә. Чын кеше – эшчеме ул, колхозчымы, врачмы - югары культура дәрәҗәсенә, сөйләм культурасына ия булырга тиеш.
7. Уен. Мәкальләрне дәвам ит. 

- Әдәп башы - ... (тел)
- Җылы җил бозны эретә, ...(җайлы сүз җанны эретә)
- Адәмгә иң кирәге - ... (ягымлы чырай, җылы сүз) 
- Гайбәт сүзне сөйләмә, ... (сөйләгәнне тыңлама)
- Кул ярасы бетәр, ... (тел ярасы бетмәс)
- Авыздагы сүзгә син ия, ... (авыздан чыккач, сүз ия)
- Яхшы сүз – җанга рәхәт, ... ( яман сүз – җанга җәрәхәт)
- Теле йомшак аш ашар, ... (теле яман камчы ашар)
Үзбәя.
8. Аралашу сәнгатенә ия булырга ярдәм итәрлек кечкенә генә күнегү эшләп алабыз. Һәрберегезнең кулында көзге.  Шул көзгегә карап:

- йөзендә шатлык булган кешене;

- начар кәефле, моңсу кешене сурәтләгез.

- Сезгә кайсысы күбрәк ошады? Ни өчен? 

Нәтиҗә ясау.
 Укытучы. Һәрвакыт елмаеп йөрегез. Үзегезнең елмаюлы йөзегез белән тирә - юньдәге кешеләрне сөендерегез.
III. Рефлексия. 
1. - Тәрбия дәресендә нәрсә өйрәндек?  (Аралашу, сөйләшү әдәбен өйрәндек)
- Аны ничек белдек? (Сорауларга җавап бирдек, модель төзедек, әкият буенча сөйләшү алып бардык, мәкальләр һәм Р.Фәхреддиннең сөйләшү әдәпләре турындагы  нәсыйхәтләрен өйрәндек).

     2. Үзбәя.

     3. Йомгаклау. 

         Укытучы. 

Матур итеп аралаша, сөйләшә белгән кеше - әдәпле кеше. Р.Фәхретдин: “Мөселман булган кеше өчен иң мөһим нәрсәләрнең берсе - әдәп. Әгәр әдәп булмаса, дөнья тормышының тәртибе бозылыр иде. Әдәпле кеше башкалар белән яхшы яшәр, олыларны хөрмәт итәр, кешеләргә рәхим – шәфкать күрсәтер. Әдәп – кешеләрне ямьсез эшләрдән туктата, ялгышлардан саклый. 

Кеше эшләгән хаталарыннан оялмаса, башкалардан тартынмаса, аны начар эшәреннән туктатып булмас иде. Ул вакытта инде тынычлык бетәр, тормышның тәме китәр иде”, - дигән. 


Балалар, әдәпле, ягымлы булыгыз, матур сүзләрне күбрәк кулланыгыз.






